
  小青龍加石膏湯方：麻黃、芍藥、桂枝、細辛、甘

草、乾薑 以上各三兩 五味子、半夏 各半升 石膏 二兩。 

   上九味，以水一斗，先煮麻黃，去上沫，內諸藥，煮取三升。強人

服一升，羸者減之，二、三服，小兒服四合。 

〔集解〕：  

   李彣曰：心下有水，麻黃、桂枝發汗以泄水於外；半夏、乾薑、 

細辛，溫中以散水於內；芍藥、五味子，收逆氣以平肝；甘草益脾土以

制水；加石膏以去煩躁，兼能解肌出汗也。 

 欬而脈浮者，厚朴麻黃湯主之；脈沈者，澤漆湯主之。 

〔註〕： 

    欬，謂欬而不上氣也。脈浮者，風寒病外也，主之厚朴麻黃者，以

散外邪為主也。脈沈者，痰飲病裏也，主之澤漆湯，以逐內飲為主也。 

〔集解〕：  

   尤怡曰：此不詳見證，而但以脈之浮沈為辨，而異其治。按厚朴麻

黃湯，與小青龍加石膏湯大同，則散邪蠲飲之力居多，而厚朴辛溫亦能

助表，小麥甘平，五味斂安正氣者也。澤漆湯以澤漆為主，而以白前、

黃芩、半夏佐之，則下趨之力較猛，雖生薑、桂枝之辛，亦祇為下氣降

逆之用而已，不能發表也。仲景之意，蓋以欬皆肺邪，而脈浮者，氣多

居表，故驅之使從外出為易；脈沈者，氣多居裏，故驅之使從下出為易，

亦因勢利導之法也。 

 

 


